
miguel lorente acosta - andaluziako medikuntza institutuetako koordinatzaile nagusia 

«Berdintasuna ezin da helburua izan, abiapuntua izan behar du» 


beñat egues - DONOSTIa 

Emakumeen aldeko aldarrikapenak egiteko eguna izan zen atzokoa, baina baita emakumeen aurkako indarkeria salatzekoa ere. Hori egin zuen, gutxienez, Miguel Lorentek (Granada, Espainia, 1962). Andaluziako (Espainia) medikuntza institutuetako koordinatzaile nagusia da Miguel Lorente, eta Gipuzkoako Diputazioak Donostian antolaturiko Gizonezkoak genero indarkeriaren aurrean hitzaldi saioetan parte hartu zuen. 

Gaur egun, emakume askok jasaten dituzte zuzeneko erasoak, baina gehiago dira jokaera matxistak jasan behar izaten dituztenak... 
Hori gure gizartea gizonen inguruan oinarritzen delako gertatzen da. Gure gizartea gizarte patriarkala da, eta guztia gizonen beharren arabera antolaturik dago. Milaka urteren fruitua da hori, eta denborarekin gizonen errealitatea gizartearena ere izatera pasatu da. Gizarte horietan nabarmena izaten da gizonen nagusitasuna, eta emakumeen aldean zenbait abantaila izaten dituzte. Abantaila horiek mantendu nahi izateagatik, hain zuzen, sortzen dira jokabide matxistak eta erasoak. 
Orduan, emakumeen aurkako indarkeria gizartearen parte dela esan daiteke? 

Bai. Arazoa ez da gizonek emakumeei erasotzen dietela, arazoa emakumeen aurkako indarkeria gizartean bertan dagoela da. Emakume bat jo edota hiltzen dutenean, gertakaria salatu egin behar da, baina arazoa sakonagoa da, egunerokotasunean dago indarkeria. Askotan, zuzeneko erasorik ez badago, ez da ezer salatzen, eta indarkeria hor dago, nahiz eta modu arinagoan izan. 

Emakumeen aurkako indarkeria eraso fisikotik baino harantzago doa. 

Zalantzarik gabe. Emakumeen aurkako indarkeria ikaratzeko, hertsatzeko, behartzeko... gaitasuna da, eta hori salatu egin behar da. Gizartea ohitu egin da egoera horietara, eta indarkeria hori ikusezina bihurtu da. Baina hor dago. 

Baina gero eta gehiago kritikatzen dira jokaera matxistak. 

Agian horregatik igo dira zuzeneko erasoen kasuak. Lehen gizarteak berak menderatzen zuen emakumea, eta gizonak ez zuen zuzenean eraso beharrik. Orain, ordea, gizartearen presioa txikiagoa denez, gizonak zuzenean esku hartu behar izaten du bere nagusitasuna mantentzeko. 

Baina gizonek ez al dute aldatzeko beharrik ikusten? 

Bi gauza bereizi behar dira aldaketaren inguruan: aldatzeko beharra, eta behartzeagatik aldatzea. Aldatzeko beharra ez da existitzen, nagusitasuna duenak ez baitu aldatzeko beharrik. Horregatik, aldaketak egitekotan, emakumeak beharturik egingo dira, ez gizonek aldatu nahi dutelako. Baina batzuetan emakumeen borroka ez da ondo planteatzen; izan ere, berdintasuna ezin da helburua izan, berdintasunak abiapuntua izan izan behar du. Bestela, bidegabekeria ez da baztertuko eta zuzentasuna ez da indartuko. 

Baina berdintasunerako bidean, gizonak beren nagusitasuna uzteko prest daudela uste duzu? 

Hori ikusiko dugu. Hasteko, gizonak uko egin behar dio bere nagusitasunari, eta horrek luze joko du. Beste gizarte bat sor daitekeela ikusi behar du, eta harreman berriak sortuko direla. Baina kontuan hartu behar da prozesu horretan gizarte osoak hartu behar du part , alferrikakoa da gizonak bakarrik esku hartzea. 

Oraindik gaur egun gizonak bere nagusitasuna zalantzan dagoela ikusten duenean, neurriak hartzen ditu, eta aldaketak aurrerapauso modura ikusi beharrean eraso modura ikusten ditu. 
Feministak izan dira berdintasunerako bidean lan gehien egin duten pertsonak? 

Feminismoa gakoa da. Feministek egoeraren kritika egiten dute, eta mendekotasuna eragiten duten portaeren konponbideak plazaratzen dituzte. Konponbide horietako asko bereganatzen dituzte gizarte patriarkalek, baina aldaketa horiek beren testuingurura eraman eta moldatzen dituzte. Moldaketa horrekin ukatu egiten dute onartutako aldaketak horiek gizonen nagusitasunean oinarrituta daudela. Hala, aldaketak egin egiten dira, eta gizarteak aurrera egiten du, baina azpi-azpian ez da gizonaren nagusitasuna aldatzen, moldatu egiten da. 

Orduan, zertan geratzen da feministen lana? 

Bidea hori da, feministek adierazten dutena. Gaurko gizarte osoak gizartearen beraren inguruko gogoeta egin behar du, eta gogoeta horretan feministek irekitako bideari jarraitu behar zaio. 

Nola ikusten duzu etorkizuna? 

Baikor. Baina hor dago gizonaren nagusitasunera itzultzeko mamua. Azken 6.000 urteetan gizonaren nagusitasunean oinarritu da gizartea, eta erro sakonak ditu generoen ezberdintasunak. Baina denborarekin gizonen eta emakumeen ezagutza maila handitu egin da, eta ezagutza horretan oinarritu dira historian zehar emakumea zapaltzen zituen zenbait jokabideren aldaketa. 

Gaur egungo jakintza maila ez da iraganekoa baino txikiagoa, eta hemendik aurrera ere gauzak aldatuko dira. Baina aldaketa horiek moldatu eta bere testuingurura eramaten saiatuko da gizona. Horregatik, gizonaren nagusitasunera itzultzeko arriskua hor dagoela iruditzen zait, eta gizarteak kritikoa izan behar du horrekin. Dena den, bide luzea izango da. 

